
Bhagavati Lakshmi

భగవతీ లక్ష్మీః
Document Information

Text title : bhagavatIlakShmIH

File name : bhagavatIlakShmIH.itx

Category : devii, lakShmI, devI

Location : doc_devii

Author : narendranAtha sharmA chaudhurI

Transliterated by : Jonathan Wiener wiener78 at sbcglobal.net

Proofread by : Jonathan Wiener wiener78 at sbcglobal.net, NA

Description/comments : Article describing importance of and reference to literature on

Lakshmi

Latest update : December 31, 2018

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

September 16, 2023

sanskritdocuments.org



Bhagavati Lakshmi

భగవతీ లక్ష్మీః

(నరేన్ద్రనాథ  శర్మా చౌధురీ)
In this article the learned author has discussed the various

aspects of Goddess lakShmI and her relation with viShNu,

sarasvatI and uShA. lakShmI is regarded as the wife of viShNu,

and sarasvatI has also been regarded as her co-wife. In the

Rigveda Goddess uShA has been conceived both as gold-coloured

(హిరణ్యవర్ణా ) and white coloured (శుభ్రా ); gold-colour

signifying her gold giving capacity, and the white colour her

knowledge-bestowing capacity. In course of time the Vedic deity

uShA evolved into the purANic and tAntric goddesses lakShmI

(conceived as gold-coloured and wealth-bestowing), and sarasvatI

(conceived as white-coloured, and bestower of knowledge).

The worship of lakShmI has been prescribed on the occasions

of the kojAgara-pUrNimA of the lunar month Ashvina, and

the dIpAvalI-amAvasyA (of the kArtika month). The author

has criticised the custom of gambling on the occasions of

lakShmI-worship, although it has been prescribed by Raghunandana

in his Tithitattva. The custom might be due to a confusion

between the akShas (the casts of gambling) and the akShamAlA

(which really means ’rosary’) of Goddess lakShmI. On account of

her wealth-bestowing capacity lakShmI has also been associated

with Kubera whose worship is recommended along with the worship

of lakShmI.

భగవత్యా లక్ష్మ్యాః ప్రసిద్ధిరస్మిన్   భారతే వర్షే సుతరాం సర్వత్రైవ
వర్తతే ।ఋగ్వేదస్య ఖిలే శ్రీసూక్తే ,సౌభాగ్యలక్ష్మ్యుపనిషదాదిషు

భగవతీ లక్ష్మీః

చ దేవీయం సమ్యక్ సమామ్నాయతే । అస్యాః పూజనం మాహాత్మ్యం చ పురాణే
తన్త్రేఽపి  విశేషేణ వర్ణితమస్తి  । “లక్ష్మీః పద్మాలయా పద్మా కమలా
శ్రీర్హరిప్రియా   ” (౧-౪-౫౪) ఇత్యాదయోఽస్యా అమరకోషధృతా వాచకాః
శబ్దాః  । తేషు చ శ్రీరితి  నామ నితరాం ప్రసిద్ధ్యతి   ।
అథాస్యాః పురాణే తన్త్రే చ వర్ణనం  కీదృశమ్ ? కిం వా తస్య
తాత్పర్యమ్ ? కశ్చాస్యాః సమ్బన్ధః  సరస్వత్యా, విష్ణునా , ఉషసా చ?
కిఞ్చాస్యాస్తత్త్వం  రహస్యం చ ? ఇత్యేతత్సర్వమత్ర సమాసేన వివిచ్యతే ।
లక్ష్మీః ఖలు సముద్రమన్థనసమయే   ప్రాదురభూదితి  శాస్త్రే సమీరితమ్ ।
అత్ర భారతమ్ - “శ్రీరనన్తరముత్పన్నా  ఘృతాత్ పాణ్డురవాసినీ ” ।
(౧-౧౮-౩౫)అత్ర భాగవతం చ ।

“తతశ్చావిరభూత్సాక్షాచ్ఛ్రీ రమా భగవత్ప్రియా” । (౮-౮-౮)

అథ కీదృశమస్యా రూపమిత్యత్ర స్మార్త-రఘునన్దనస్య  తిథితత్త్వే
కోజాగరకృత్యే ఆదిత్యపురాణధృతం ధ్యానం యథా -

“పాశాక్షమాలికామ్భోజసృణిభిర్యామ్యసౌమ్యయోః ।
పద్మాసనస్థాం  ధ్యాయేచ్చ శ్రియం  త్రైలోక్యమాతరమ్  ॥
గౌరవర్ణాం  సురూపాం చ సర్వాలఙ్గారభూషితామ్  ।
రౌక్మపద్మవ్యగ్రకరాం  వరదాం దక్షిణేన తు”॥

(చణ్డీచరణస్మృతిభూషణప్రకాశితం   తిథితత్త్వం,కోజాగర-కృత్యమ్,

పృష్ఠాఙ్కాః  ౩౮౧)
ధ్యానాదస్మాదవగమ్యతే యద్ భగవతీయం పద్మాసనస్థా ,గౌరవర్ణా ,

హస్తద్వయేన కేషాంచిన్మతే హస్తచతుష్టయేన  వా పాశం,
రుద్రాక్షజపమాలాం , పద్మమఙ్కుశం చ బిభర్తి । పరమేతత్
సర్వమేతస్యాః కర్మజాతం హి ప్రకటీకరోతి  । తథా హి లక్ష్మీతో జనానాం
భాయాబన్ధనం  పాశేన, ధర్మాదికర్మ చ రుద్రాక్షజపమాలయా ,

సౌన్దర్యసమ్పదానన్ద  -వర్ధనం  చ పద్మేన,దుఃఖోత్పాదనం చాఙ్కుశేన
వ్యజ్యతే । ఏవం చ భగవతీయం ధనాదిదేవతా వర్తతే । తతశ్చ ధనాద్
యథా బన్ధనం  దుఃఖం చ భవతి, తథా ధర్మః సుఖమానన్దం  చ
సఞ్జాయతే  । ఇత్యేవ ధ్యానేనానేన సూచితమ్ ।
ఇయం హి దేవీ లక్షయతి పశ్యతి ప్రసన్నా  ప్రపన్నమితి  లక్ష్మీః,
శ్రయతి  వా విష్ణుమితి  శ్రీశ్చ  నిగద్యతే ।

భగవతీ లక్ష్మీః

“శ్రీం ” ఇత్యస్యాః ప్రసిద్ధో  బీజమన్త్రః  ।ధ్యానేన
యద్రూపముపతిష్ఠతే   తదేవ బీజమన్త్రార్థః   ।
ఏషా తావద్ విష్ణోర్నారాయణస్య  పత్నీతి గీయతే । అస్యాః సపత్నీ వాగ్దేవీ
సరస్వతీ వర్తతే ।
అథ లక్ష్మీః ఖలు చాన్ద్రాశ్వినమాసస్య  కోజాగరపౌర్ణమాస్యాం  విశేషేణ
సమర్చ్యతే । తస్యాం రాత్రౌ అక్షైర్జాగరణం  చ శాస్త్రే విహితమ్ ।యథా
తిథితత్త్వే కోజాగర-కృత్యే రఘునన్దనః  - “అక్షైర్జాగరణం
చరేత్” (చణ్డీచరణస్మృతిభూషణప్రకాశితం   తిథితత్త్వం
కోజాగరకృత్యమ్, పృష్ఠాఙ్కాః  ౩౮౦)యథా చ పునస్తత్రైవ  -

“నిశీథే వరదా లక్ష్మీః కో జాగర్తీతి భాషిణీ ।
తస్మై  విత్తం ప్రయచ్ఛామి  అక్షైః క్రీడాం  కరోతి యః । (పృ౦ ౩౮౦-౩౮౧)

పరం విధానమేతత్ దుర్విధానమివాభాతి । తథా హి ఋగ్వేదేఽపి
అక్షసూక్తం వర్తతే, సత్యమ్, కిన్తు తత్ర అక్షనిన్దైవ  కృతా
వేదపురుషేణ,అక్షక్రీడా  చ నిషిద్ధా ;యథా - “అక్షైర్మా
దీవ్యః కృషిభిత్ కృషస్వ” (౧౦-౩౪-౧౩) । శ్రీమహాభారతేఽపి
సభాపర్వణి అష్టపఞ్చాదశాఽధ్యాయే  దురోదరస్య నిన్దైవ  విహితా
భగవతా వ్యాసేన;యథా - “ద్యూతమనర్థమూలమ్ ”,యథా
చ పునస్తత్రైవ  ఏకోనషష్టితమేఽధ్యాయే - “దేవనం పాపమ్”;

తథాపి కోజాగర-రాత్రౌ కథఙ్కారం విహితాక్షక్రీడేతి  విచిత్రమివైతత్ 
ప్రతిభాతి  । పరమత్రైతత్  సమ్భావ్యతే యత్ పురాణే వర్ణితాయా  లక్ష్మీదేవ్యా
హస్తే స్థితాక్షమాలికైవ   విధానస్యాస్య హేతుః । కిన్తు పూర్వమేతదుక్తమేవ
యత్ సాక్షమాలికా తత్త్వతో రుద్రాక్షమాలైవాస్తి  , న తు ద్యూతాక్షాః । అతఏవ
విధిరయం శ్రుతిభారతాదిస్మృతివిరుద్ధః   స్వార్థసిద్ధ్యర్థం    కేనచిత్
ప్రక్షిప్త  ఇవేతి సమామనన్తి విద్వాంసః ।
ఏవం చ లక్ష్మీః దీపాన్వితాయామమావాస్యాయామపి ప్రదోషే  పూజ్యతే,
యతస్తస్యామేవ రాత్రౌ మహాప్రలయాత్  పరం మహాశక్తిః పునః సృష్ట్యర్థం 
ప్రాదురభూత్  ।
అథ లక్ష్మీదేవ్యా సాకం కుబేరస్యాపి శాఖే పూజా విహితా ।
కుబేరః ఖలు మునేర్విశ్రవసః  “ఇడవిడా”-నామధేయాయాం

భగవతీ లక్ష్మీః

“మిలవిలా”-నామధేయాయాం వా భార్యాయాం జాతః పుత్రః  । అయం
హి ధనాధిపస్త్ర్యమ్బకసఖో  యక్షరాజశ్చాస్తి । నికషా-నన్దనత్య
రాక్షసరాజస్య రావణస్యాయం వైమాత్రేయో   భ్రాతా  చ వర్తతే । కుత్సితాఙ్గః
కుష్ఠీ చేతి కుబేర ఇతి నామ్నాయం వ్యపదిశ్యతే । పరన్తు లక్ష్మీదేవ్యాః
భాషాకథాయాముక్తం యత్ కుబేరః లక్ష్మీనారాయణయోః పుత్రోఽస్తీతి  । కిమిదమ్?

కిం వా చాస్య మూలమ్ ! ఉచ్యతే । ధనసమ్బన్ధాద్  ధనాధిపః కుబేరోఽపి
ధనాధిదేవతాయా లక్ష్మ్యాః కాలక్రమేణ  లోకే పుత్రత్వం  లమ్భిత ఇత్యేవ
సఙ్గచ్ఛతే  । అన్యథా యక్షరాజస్య నరవాహనస్య మనుష్యధర్మణః
కుబేరస్య లక్ష్మీనారాయణయోః పుత్రత్వం  దురుపపాదమేవ విద్యతే । కిఞ్చ
ఋగ్వేదస్య ఖిలే శ్రీసూక్తే  దేవసఖః (శివసఖః) ఇతి నామ్నా కుబేరః
శ్రూయతే  “శ్రీద ” ఇతి నామ కశ్చిద్ ఋషిశ్చ లక్ష్మ్యాః
పుత్ర ఇతి చామ్నాయతే । “శ్రీద ” ఇతి కుబేరస్య నామాన్తరమితి
చ కోషతో జ్ఞాయతే  । అతః కుబేరస్యాపి కథఞ్చిత్ లక్ష్మ్యాః పుత్రత్వం
శ్రుతిసిద్ధమేవాస్తీతి   మా వోచః,యతః శ్రీదస్య  శ్రీసూక్తే  ఋషిత్వేన
శ్రుతత్వాత్  ,కుబేరస్య తు తథా ప్రసిద్ధత్వాచ్చేతి   దిక్ ।
అథ కుత్రేయం  లక్ష్మీః ప్రతివసతీతి  ప్రశ్నే  శ్రీమహాభారతే ,
అనుశాసనపర్వణి, ఏకాదశేఽధ్యాయే లక్ష్మీవాక్యమ్ -

“వసామి నిత్యం సుభగే ప్రగల్భే , దక్షే నరే కర్మసు విద్యమానే ।
అక్రోధనే  దేవపరే కృతజ్ఞే జితేన్ద్రియే  నిత్యముదీర్ణసత్త్వే   ॥” (౬)

యథార్థమేతత్  ।ఈదృశ ఏవ జనో లక్ష్మ్యాః పరం భాజనం భవతి ।
జగత్యస్మిన సమృద్ధయే  సత్యం ప్రణిధాతవ్యమేతదస్తి  ।
అథ తన్త్ర -శాస్త్రే శ్రీర్లక్ష్మీః   కమలా వా,కాల్యాదిమహావిద్యాస్వన్యతమా
విద్యతే । ఇయం హి కాఞ్చనసన్నిభా, సిన్దూరారుణకాన్తిర్వా  చకాస్తి ।
చతుర్భిర్గజైర్హృస్తాక్షిప్త   -హిరణ్యకృతఘటైరాసిచ్యమానా ,

చతుర్భుజా చ వర్తతే । అస్యా అష్టౌ శక్తయః  సన్తి ।తాసు చ ఉషా
దేవీ సరస్వతీ చాన్యతమా విద్యతే ।యథా వైష్ణవచరణప్రకాశితే  
కృష్ణానన్దస్య   తన్త్రసారే  మహాలక్ష్మీమన్త్రప్రకరణే   -

“ఉమాద్యాః పత్రమధ్యస్థా  శక్తీరష్టౌ  యజేత్ క్రమాత్  ।
అథోమా శ్రీసరస్వత్యౌ  దుర్గా ధరణిసంయుతా ।
గాయత్రీ దేవ్యుషా చేతి పద్మహస్తా సుశోభనా ॥ ఇతి (పృష్ఠాఙ్కా  ౧౩౦)

న కేవలం ధనార్థినా , విద్యార్థినాపి  సదేయం సేవ్యా ధ్యాతవ్యా చార్కమణ్డలే
ఇత్యపి తన్త్రసారే  లక్ష్మీకవచే, లక్ష్మీప్రయోగే  చోక్తమ్ (పృష్ఠాఙ్కాః
౪౧౯, ౪౭౩)
అథ సరస్వత్యా అపి మార్తణ్డమణ్డల   ఏవ ధ్యానం తన్త్రసారే  సరస్వతీప్రయోగే
(పృష్ఠాఙ్కాః  ౪౭౩) విహితమ్ । ఇయం చ సరస్వతీ దేవీ శుభ్రకాన్తిః ,
సితాబ్జే నిషణ్ణా , విద్యాధిదేవతా, విద్యాదాయినీ, సకలవిభవ-సిద్ధిదా
చ ప్రోక్తా  ।యథా సరస్వతీ లక్ష్మ్యాః శక్తిస్తథా   లక్ష్మీరపి
సరస్వత్యాస్తనుర్వర్తతే ।యథా తిథితత్త్వే పఞ్చమీప్రకరణే  -

“లక్ష్మీర్మేధా ధరా పుష్టి గౌరీ తుష్టిః  ప్రభా  ధృతిః
ఏతాభిః పాహి తనుభిరష్టాభిర్మాం  సరస్వతి ॥“ (పృష్ఠా౦  ౧౩౮-౧౩౯)

అపి చ శ్రీశబ్దో  యథా లక్ష్మీవాచకస్తథా సరస్వతీవాచకోఽపి । అత్ర ఖలు
తిథితత్త్వే - (పృష్ఠాఙ్కాః  ౧౩౬) “పఞ్చమ్యాం శ్రీరపి  శ్రియమ్  ॥” ఇతి,

“పఞ్చమ్యాం పూజయేల్లక్ష్మీం  పుష్పధూపాన్నవారిభిః ।
మస్యాధారం లేఖనీం చ పూజయేన్న లిఖేత్తతః ॥
మాఘేమాసి సితే పక్షే పఞ్చమీయా శ్రియః  ప్రియా  ।
తస్యాం పూర్వాహ్ణ ఏవేహ కార్యః సారస్వతోత్సవః ॥“

(పృష్ఠాఙ్కాః , ౧౩౬-౧౩౮) ఇతి చ శాస్త్రవచనం  సముద్ధృత్య ,
“లక్ష్మీ-సరస్వతీ-ధీ-త్రివర్గ  -సమ్పద్-విభూతి-శోభాసు ।
ఉపకరణ-వేశరచనాసు చ శ్రీరితి  ప్రథితా  ॥“

ఇతి వ్యాడికోషం చ ప్రదర్శ్య  స్మార్తేన రఘునన్దనేనాపి  శ్రీశబ్దస్య 
సరస్వతీపరత్వమపి సుప్రతిపాదితమస్తి  ।
అథైతేభ్యో  వచనాదిభ్యః స్పష్టమిదం  ప్రతీయతే  యద్ వేదస్య కాచిత్
సూర్యమణ్డల  సమ్బన్ధినీ  ప్రసిద్ధైవ   దేవీ మహాభాగ్యాత్ కర్మపృథక్త్వాత్
పురాణే తన్త్రే చ లక్ష్మీనామ్నా సరస్వతీనామ్నా చ రూపభేదేన
చ పృథక్ పూజ్యతే । పరం నాస్త్యనయోస్తత్త్వతః  కశ్చిద్ భేదః ।
అన్యథానయోరుభయోః సూర్యమణ్డలసమ్బన్ధః   శ్రీప్రభృతి   -నామధేయసామ్యం
కర్మవిశేషాదిసామ్యం చ నోపపద్యతే ।
అథ కాసౌ మహాభాగా వైదికీ  దేవీయా పురాణే తన్త్రే చ లక్ష్మీః సరస్వతీ
చ సఞ్జాతేతి  ప్రశ్నే  ప్రోచ్యతే -వైదికీ  ఉషా ఏవ సా దేవతా చకాస్తి
। కథమ్ ?శ్రూయతామ్  ।ఋగ్వేదే లక్ష్మీశబ్దః  ఖలు “సక్తుమివ

తితఉనా” ఇత్యాదిమన్త్రే “భద్రైషాం  లక్ష్మీర్నిహితాధివాచి
।” (౧౦-౭౧-౨) ఇత్యత్ర సకృదేవ శ్రూయతే  । న తత్రాస్తి   శ్రీసూక్తం
న వా లక్ష్మీసూక్తమ్ ।యత్సరస్వతీసూక్తం ఋగ్వేదే దృశ్యతే తత్తు
నదీపరం న తు విద్యాదేవీ పరమితి తు నిర్వివాదమేవ । పరం తత్ర
ఖిలభాగే శ్రీసూక్తమేకమవశ్యం  వర్తతే । తత్తు పశ్చాత్ సంయోజితమితి
తస్య ఖిలనామ్నా సిద్ధమేవ  । పరన్తు ఋగ్వేదే భగవతీ ఉషాదేవీ ఖలు
సుప్రసిద్ధా  ।సా చ “హిరణ్యవర్ణా ” (౭-౭౦-౨) “శుభ్రా ”

(౪-౫౧-౬) చేతి, “రేవతీ” (౩-౬౧-౬) “ప్రచేతాశ్చేతి ”
(౩-౬౧-౧), “సూర్యస్య యోషా” (౭-౭౫-౫) చేతి చ వర్ణ్యతే
। అతఏవ దృశ్యతే యత్ ఉషా లక్ష్మీవత్ సువర్ణవర్ణా  , సరస్వతీవత్
శుభ్రవర్ణా  చ । ఇయం న కేవలం ధనాధిదేవతా,జ్ఞానాధిదేవతా
చ । లక్ష్మీవదస్యాః ప్రధానం  కర్మ న కేవలం ధనదానం, పరన్తు
సరస్వతీవత్ జ్ఞానదానం  చ । ఇయం చ సూర్యస్య పత్నీ । అతోఽస్యా అపరం
నామ “సూర్యా” ఇతి శ్రూయతే  । అత్ర యాస్కః - “సూర్యా సూర్యస్య
పత్నీ । ఏషైవాభి  సృష్టకాలతమా  ।” (నిరుక్తమ్ , ౧౨-౭-౨)

అస్య వ్యాఖ్యానే దుర్గః  - “ఏషైవ  ఉషాః అభిసృష్టకాలతమా  యథా
సూర్యస్యోదయకాలం ప్రత్యభిసృష్టతమా   భవతి గతతమా భవతి, తథా
తథా సైషా  ఉషాః సూర్యా సమ్పద్యతే । ఇత్థమవదాతమేతద్  యత్ ఉషా దేవీ,
వైదికస్య  విష్ణోఃపత్నీ ,ధ్యానాదిసౌకర్యార్థం  పూజాదిసౌకర్యార్థేం  చ,
సువర్ణవర్ణేన   సమం సువర్ణాదిరూపస్య  ధనస్య,శుభ్రవర్ణేన   చ సమం
నిర్మలస్య జ్ఞానస్య  చ సంయోజనేన,పురాణే తన్త్రే చ లక్ష్మీః సరస్వతీ
చ సమ్పన్నా । తేన చ, వేదే సత్యామపి ప్రసిద్ధ్యౌ  , ఉషాదేవీ పురాణే
తన్త్రే చ, తేన రూపేణ న పూజ్యతే న వా దృశ్యతే,యతః ఖల్వియం తత్ర
రూపాన్తరమేవ ప్రాప్తా ,అతఏవ పునస్తత్ర ఉషోరూపేణావిర్భావస్యావశ్యకతైవ
నాలోక్యతే ।
మతస్యాస్య పుష్టిః  ఖలు ఋగ్వేదస్య ఖిలాత్ శ్రీసూక్తాత్  సుతరాం జాయతే ।
తథా చ శ్రీసూక్తే  శ్రూయతే  -

“చన్ద్రాం  హిరణ్మయీం లక్ష్మీం జాతవేదో మ ఆవహ ।”
అన్యచచ-“శ్రియం  దేవీముపహ్వయే ।”
అపరం చ - “ఆదిత్యవర్ణే ।”
కిఞ్చ - “సూర్యాం హిరణ్మయీం లక్ష్మీం జాతవేదో మ ఆవహ ।”

అపి చ -మహాలక్ష్మ్యై చ విద్మహే విష్ణుపత్న్యై   చ ధీమహి ।
తన్నో లక్ష్మీః ప్రచోదయాత్  ।

అథైతేభ్యః  శ్రీసూక్తశ్రుతివాక్యేభ్యో   విజ్ఞాయతే  యత్
శ్రీర్లక్ష్మీర్మహాలక్ష్మీశ్చైకా    ఏవ దేవతా । ఇయం హి హిరణ్యవర్ణా ,

ఆదిత్యవర్ణా ,శుభ్రవర్ణా  చ । ఇయం పునః సూర్యస్య పత్నీ సూర్యా,
విష్ణుపత్నీ  చ ।
ఏవఞ్చానేన లక్ష్మ్యా వైశిష్ట్యేన   సమమత్ర ద్రష్టవ్యం   యన్మహాభాగా
భగవతీ ఉషాదేవ్యపి నభసి, ప్రకృత్యా , ప్రతిదినం , ప్రత్యుషః ,
హిరణ్యవర్ణా , తతశ్చాదిత్యవర్ణా , తదనన్తరం చ శుభ్రవర్ణా
సమాలోక్యతే । ఇయం పునర్మధ్యాకాశవర్తినో విష్ణుసంజ్ఞకస్య   సూర్యస్య
పత్నీ సూర్యా ఇతి చ శ్రూయతే  । అపి చ భగవతీయం విభాతసమయే
సవనాదికర్మసు ప్రేరణాద్  ధనం, తతశ్చ స్వాధ్యాయాదికర్మసు
ప్రేరణాచ్చ  జ్ఞానం  జనయతి । అతఏవ ఇయమేవ వర్ణక్రమాదిభేదాద్ 
ఉషసి లక్ష్మీరూపం, తతశ్చ సరస్వతీరూపం ప్రతిపద్యతే
తేన చ లక్ష్మీసరస్వత్యోః సూర్యమణ్డలసమ్బన్ధిదేవతాత్వం  ,
పరస్పరశక్తిత్వం ,నామాద్యభేదశ్చోపపద్యతే । ఏవఞ్చ
లక్ష్మ్యాః కాఞ్చనకాన్తిత్వం, సిన్దూరారుణకాన్తిత్వం  చ, తథా
ప్రభాతకిరణతోయైర్దిగ్గజాసిచ్యమానమూర్తిత్వమ్    , ఉషసః శక్తిత్వం  చ
సర్వం సుసమఞ్జసమేవ  భవతి । అపరం చ తమః-సముద్రాత్  ప్రాతరుషసః
ప్రాదుర్భావ  ఏవ సముద్రమన్థనాత్   లక్ష్మ్యా ఆవిర్భావరూపేణ పురాణే
వర్ణిత  ఏవ ఇతి యత్ తదపి సువచమేవ భవతి । ఇత్థం  చ “ఇదం
విష్ణుర్విచక్రమే   త్రేధా  నిదధే పదమ్” ఇతి శ్రుత్యా  ఋగ్వేదస్థయా
(౧-౨౨-౧౭) ప్రతిపాదితో  మధ్యాకాశవర్తిసూర్యాభిన్నో విష్ణురేవ  పురాణే
ఉషసః ఖల్వభిన్నాయా లక్ష్మ్యాః సరస్వత్యాశ్చ పతిరూపేణోపవర్ణ్యతే  ।
అథ కిం స్వరూపః ఖలు పౌరాణికోఽయం విష్ణురితి  ప్రశ్నే  ప్రసిద్ధాయాం 
పూజాపద్ధతౌ  విష్ణోర్ధ్యానం   యథా -

“విష్ణుం  పీతవాససం చతుర్భుజం వనమాలవిభూషితమ్ ।
లక్ష్మీసరస్వతీకాన్తం గరుడాసనమాశ్రమే “॥

ఏవం చ పౌరాణికస్య విష్ణోః  సూర్యాభిన్నత్వం విష్ణోః  రూపాన్తరభూతస్య
నారాయణస్య ప్రసిద్ధాత్   ధ్యానాత్ సమ్యక్ ప్రతీయతే  ।యథా -

“ధ్యేయః సదా సవితృమణ్డలమధ్యవర్తీ  నారాయణః” । ఇతి ।
అపి చ - “ఇదం విష్ణుర్విచక్రమే  ” ఇతి ఋగ్వేద-శ్రుతౌ
విష్ణోస్త్రిధా   పదనిధానం ఖలు
శాకపుణ్యాదిభిర్మనీషిభిర్భిన్నరూపేణైవాకలితం  వర్ణితం  చ ।
అథ ఏతదేవ విష్ణోః  పదత్రయనిధానం  కిఞ్చిద్ రూపాన్తరం పురాణే
వామనబలిసమ్వాదే ధృతవామనరూపే విష్ణౌ ప్రాప్తమ్   । అతఏవ దేవ్యా
ఉషసః పతిర్వైదికో  విష్ణురేవ  పురాణే తన్త్రే చ ఉషసస్తావదభిన్నాయా
లక్ష్మ్యాః సరస్వత్యాశ్చ వల్లభత్వమవాప్త  ఇత్యాది సర్వం శాస్త్రదృష్ట్యా 
సుశ్లిష్టమేవోపపన్నమ్   ।
అథ లౌకికదృష్ట్యా  దేవ్యా ఉషసః పురాణే తన్త్రే చ రూపద్వయస్య
కిం కారణమిత్యస్య నిపుణం విచారే క్రియమాణే  దృశ్యతేఽస్మాభిర్యత్
సమ్ప్రదాయాదివిద్వేషాదికమప్యత్ర కిల కారణం భవేత్ ।
పురా పౌరాణికయుగప్రారమ్భే  భారతవర్షే ధనిసమ్ప్రదాయస్య
జ్ఞానిసమ్ప్రదాయస్య  చ మధ్యే తథా నామ వైమనస్యమాసీద్  యథా ।
సమ్ప్రదాయద్వయేన న పునర్యథా పురా ధనాయ జ్ఞానాయ  చ ఏకస్యా ఏవ
దేవతాయా ఉషసః సమభ్యర్చనం సమ్భవమభూత్ । తేన చ మహాభాగ్యాత్
కర్మపృథక్త్వాద్వా లక్ష్మీరూపేణ సరస్వతీరూపేణ చ రూపద్వయముషసః
సమ్ప్రదాయద్వయేన స్వార్థసిద్ధయే   ప్రకల్పితమ్  । ఏవం చ సపత్నీత్వేన
లక్ష్మ్యాః సరస్వత్యాశ్చ కల్పనయా తయోరేకత్రావస్థానం   ఖలు దుష్కరమివ
సమపద్యత । ఇత్థం  ధనిసమ్ప్రదాయస్య జ్ఞానిసమ్ప్రదాయస్య  చ మధ్యే
సౌమనస్యాభావేన దేవతాభేదాద్ దేశస్య, సమాజస్య, జనగణస్య
చ సమభ్యుదయో వ్యాహత ఏవ సమజని । ఇదమవితథం యదనయోః
సమ్ప్రదాయయోర్మధ్యే సౌహార్దే సత్యేవ సర్వత్ర భద్రమనామయం  శాన్తిశ్చ
సమ్భవతి । తదేవ చ దేశస్య సమాజస్య చ నేతౄణాం కవీనాం చ పరమం
కామ్యమాసీత్ । పరం తత్తథా తదానావర్తత । ఏతత్సర్వం సంస్కృతవాఙ్మయస్య
సమ్యగధ్యయనాదవదాతమేవ సమ్పద్యతే । బహోః కాలాత్పూర్వమావిర్భూతేన కవినా
కాలిదాసేనాపి సర్వమేతదన్తరాఽన్తరా సమాసేన సుష్ఠు ప్రకటీకృతమ్  ।
తథా చోక్తం తేన విక్రమోర్వశీయే  -

“పరస్పరవిరోధిన్యోరేకసంశ్రయదుర్లభమ్   ।
సఙ్గతం  శ్రీసరస్వత్యోర్భూయాదుద్భూతయే  సతామ్ ॥ (౫-౨౪)

ఇత్థం  ధనిజ్ఞానిసమ్ప్రదాయవిరోధోఽపి  తావదుషసః పౌరాణికే

యుగేమూర్తిద్వయగ్రహణస్య  నిదానాన్తరం స్యాదితి మతం యుక్తియుక్తమివ
ప్రతిభాతి  ।
అథ లక్ష్మ్యాః కిం తత్త్వం, కిం వా రహస్యమితి ప్రశ్నే
వదామో యదియం లక్ష్మీః ఖలు తత్త్వతః కాలశక్తేః కాల్యాః కర్మభేదాత్
కమలామూర్త్యా రూపాన్తరమేవాస్తి । ఇయం భగవతః సూర్యస్య పరాశక్తిః,
పత్నీరూపా, సరస్వత్యభిన్నా, శ్రీమదుషసః  పరిణామభూతా,

భద్రకాలీ , ధనారోగ్యవిద్యానన్దకరీ , పరమేశ్వరీ, విభాతసమయే
ప్రతిదినమావిర్భూయ , సర్వేభ్యః సుతరాం శ్రేయః  ప్రేయశ్చ  వితరతి ।
ఏషా ఖలు యథార్థతో  నైవ  స్త్రీ న వా పుమాన్ వర్తతే తథాపి మహాదేవీయం
సాధకానాం సాధనాదిసౌకర్యార్థం ,మాతృరూపేణానిశం ధ్యాయతే పూజ్యతే చ ।
అస్యాః స్వరూపస్యాస్య విజ్ఞానేన  సాధకస్య శక్త్యభిన్న  బ్రహ్మరూపత్వమేవ
సిధ్యతి । అథైతదేవ  భగవత్యా లక్ష్మ్యాస్తత్త్వం  రహస్యం చ విభాతి ।
పురాణ-రత్నాని
సమ్పదాం హేతుభూతా చ విపత్తిః సర్వదేహినామ్ ।
వినా విపత్తేర్మహిమా కేషాం పద్మే భవేద్భవే ॥ (బ్రహ్మవైవర్త౦   ,౨।౬।౯౦)
చేదస్తి శక్తిర్ద్రవ్యదానే   తతస్తే దాతవ్యమేవార్థినే  కిం విచార్యమ్ ।
నో చేత్సన్తః పరకార్యాణి కుర్యుర్వాగ్భిర్మనోభిః కృతిభిస్తథైవ  ॥

(బ్రహ్మపురాణ ,గౌత౦ మా౦, ౪౦।౩౯)

ఇతి ।

